
      “Təbiətdən  istifadə”  sözün  geniş  mənasında  cəmiyyətlə  təbiətin  qarşılıqlı  münasibəti  şəraitində  bir-birinə  təsir  prosesidir. İnsanın  həyat  tərzi  və  istənilən  fəaliyyət  növü,  əməli  olaraq  təbii  şəraitdən  və  təbii  ehtiyatlardan  istifadə  edilməsi,  ətraf  mühitin  vəziyyətinin  dəyişməsinə,  tarazlığın  pozulmasına  səbəb  olur.  Təbiətdən  istifadənin  öyrənilməsi  və  istifadə  edilməsinin  nizamlanması  müəyyən  ixtisaslaşmalar  əsasında  təbii  ehtiyatlardan  səmərəli  istifadə  etməklə  ətraf  mühitin  mühafizəsi  deməkdir. Deməli, qısa  mənada  təbiətdən  istifadə – ətraf  mühitin  mühafizəsi  və  təbii  resursların  ilkin   mənimsənilməsi,  istifadəsi  üzrə  insan  fəaliyyətinin xüsusiləşdirilmiş  sistemidir.       
     Cəmiyyət və təbiyyətin qarşılıqlı əlaqəsinin tarixi göstərir ki, insanlar iqtisadiyyatı əksər hallarda təbii resursların həddən çox istismarı hesabına inkişaf etdiriblər. Məhsuldar qüvvələrin xaotik inkişafı hələ qədim cəmiyyətlərdə təbiətə böyük ziyan vururdu. Əkin sahələrin yaradılması üçün meşələrin qırılması, mal-qaranın nəzarətsiz otarılması, suvarılan torpaqların şoranlaşması və s. nəticəsində iri torpaq sahələri məhv olmuş, Mesopotamiyada, Yunanıstanda, Kiçik Asiyada, Mərkəzi Amerikada bir çox qədim sivilizasiyalar süquta uğramışlar. Məhz bu dövrdən də səhralaşma prosesi güclənmişdir. Təbii resursların məhv edilməsi, onların  keyfiyyətinin pisləşməsi nəticəsində Afrika və Asiyada iri səhralar yaranmışdır. İndiki Saxara səhrasının yerində əvvəllər münbit torpaqlar mövcud olmuşdur.
       Bununla belə qədim dövrdə ərtaf mühitə təsir nisbətən az idi və  təbiətdə radikal ekoloji dəyişikliklərə gətirə bilməzdi. Ancaq XX-ci əsrdə məhsuldar qüvvələrin güclü inkişafı nəticəsində, bəşəriyyətin taleyi cəmiyyətlə təbiətin qarşılıqlı əlaqəsinin xarakterindən  asılı vəziyyətə qaldı.
       Ekoloji sistem bütövlükdə əmtəə və xidmətlərin istehsalı, bölgüsü və istehlakı sistemidir. Bu proseslər çərçivəsində daima cəmiyyətlə təbiətin qarşılıqlı əlaqəsi baş verir. Hər hansı bir istehsal və istehlak, təbii resurslardan istifadə və ətraf mühitə təsir ilə bilavasitə əlaqəlidir. Hər hansı bir iqtisadi qərar da yaşayış mühitinə təsirsiz ötüşmür. İqtisadi sistemlər mürəkkəbləşdikcə, istehsal və istehlak artdıqca, təbii ekoloji  amilin rolu da daim artır.                                                                                                  
    Müasir dövrdə təbiətdən  istifadəyə  aşağıdakı  istiqamətlərdə baxılır:
1. Cəmiyyətin  təbii  resurslarla   təmin  olunmasına   və   ətraf     
mühitin  keyfiyyətinin  saxlanılmasına istiqamətlənmiş  məqsədyönlü  fəaliyyət  kimi.
2. Cəmiyyətlə   təbiətin   qarşılıqlı  əlaqəsi   prosesində   yaranan 
münasibətlər  sistemi  kimi.
Təbiətdən  istifadəyə, insanların ətraf  mühitin  dəyişdirilməsi ilə  birbaşa və  dolayı  yolla  əlaqədə  olan  fəaliyyətinin  xüsusi  növü  kimi  də baxmaq olar.  Bu zaman  təbiətdən  istifadənin  növləri  ayrılır: əsas (kənd təsərrüfatı, su təsərrüfatı, hidroenergetika); köməkçi (istehsal prosesində sudan istifadə); əlavə, (ətraf  mühitin mühafizəsi).
  Təbiətdən istifadənin iqtisadiyyatı - elə bir elmdir ki,  cəmiyyətlə təbii mühit arasındakı qarşılıqlı əlaqələri iqtisadi metodlarla öyrənir, təbiətdən səmərəli istifadə ilə əlaqə yaradır. Ekologiya ilə əlaqələndirilməsi mühafizə məsələlərinin ilk plana çəkilməsini tələb edir. Ona görə də bu sahədə qarşılıqlı əlaqəsi olan kompleks problemlər nəzərdən keçirilir. Müxtəlif ədəbiyyatlarda başqa təyinatlar da mövcuddur. Məsələn, təbiətdən istifadənin iqtisadiyyatı – iqtisadi elm sahəsi olub, cəmiyyətin və ətraf mühitin qlobal, regional, milli və yerli səviyyələrdə qarşılıqlı təsir məsələlərinin sosial-iqtisadi aspektlərini öyrənir. Təbiətdən istifadə hər hansı bilik sahəsi olmaqla özündə təbiət, ictimai və texniki elm sahələrinin elementlərini cəmləşdirir və təşkilati cəhətdən digər bilik sahələri   içərisində fizika, coğrafiya, biologiya, ekologiya kimi özünəməxsus yer tutur. Bir çox tədqiqatçılar deyilənləri  təbiət elmləri sisteminə aid edirlər. Hətta keçmiş SSRİ-də Elmlər Akademiyası sistemində elmlərin təsnifatı tərtib edilərkən təbiətdən istifadəni Yer haqqında elmlər bölməsi ilə İctimai elmlər bölməsi arasında yerləşdirmək məsləhət olunmuşdur.
     Təbiətdən istifadənin iqtisadiyyatı ekoloji əsaslarla iqtisadi elmlər sahəsi kimi qəbul etdikdə, burada müvafiq elmlər arası əmək bölgüsünə istinad etmək lazım gəlir. Təbiətdən istifadə iqtisadiyyatınin predmeti  insanların öz tələbatlarını ödəmək üçün  təbii resursların istifadəsində, mühafizəsində, artırılmasında və habelə ekoloji-iqtisadi qanunauyğunluqlardan istifadə prosesində yaranmış münasibətləri araşdırmaq, tədqiq etmək və öyrənməkdir. Təbiətdən istifadənin iqtisadiyyatının bilavasitə predmeti getdikcə artan təbii resurs potensialının məhdudluğu şəraitində ətraf mühitin keyfiyyətinin qorunması və ətraf mühitin mühafizəsi kimi istiqamətləndirilməlidir
     Təbiətdən istifadənin iqtisadiyyatının əsas vəzifəsi idarəçilik prinsipinin aradan qaldırılmasını və iqtisadiyyatın sahələrinin birləşdirilməsini həyata keçirməklə cəmiyyətlə təbiətin optimal qarşılıqlı əlaqəsini ekoloji-iqtisadi təfəkkürün formalaşmasını təmin etməkdir. Ümumiyyətlə, bütövlükdə, təbiətdən istifadənin iqtisadiyyatı cəmiyyətin “sabit inkişaf” modelinə keçməsinə zəmin yaratmalıdır. Əslində, həmin elm sahəsinin konkret vəzifələri təbii resurslar üzərində mülkiyyətin realizə edilməsinin zərurim formalarını axtarmaq, ödənilşli təbiətdən istifadə əsasında iqtisadi mexanizmin formalaşma yollarını müəyyənləşdirmək, bazar iqtisadiyyatı ilə bağlı üsullarla dövlət tənzimlənməsini təmin etmək deməkdir.
       Bütövlükdə, təbiətdən istifadənin iqtisadiyyatının əməli aspekti üç qrup problemi özündə birləşdirir: 
1)     təbii ehtiyatların iqtisadi qiymətləndirilməsini;
2) ətraf mühitin çirkləndirilməsindən dəyən iqtisadi zərərin qiymətləndirilməsini;
3)  ekoloji amillərin təsərrüfat mexanizminə və cəmiyyətdə qərarların qəbul edilməsinə cəlb edilməsini.
     Təbiətdən istifadənin iqtisadiyyatı, təbiətdən istifadədən başqa, iqtisadi nəzəriyyə (tələbatla məhdud resurslar arasındakı ziddiyyət, zahiri effekt, tələb, təklif və s.), funksional və sahələr üzrə iqtisadi məsələlər (maliyyə, statistika, meşə iqtisadiyyatı və s.), sosial və iqtisadi coğrafiya, habelə bir sıra təbiət və texniki elmlərlə sıx əlaqədardır.
      Təbiətdən istifadənin iqtisadiyyatı öz fənnini abstraksiyanın ən yüksək səviyyəsində, xalq təsərrüfatı mövqedən və iqtisadi-ekoloji prioriteti nəzərə almaqla əhatə edir. Eyni zamanda bu elm sahəsi həm də mikroiqtisadi proseslərin analizindən, ekoloji sahibkarlıq problemlərindən, ekoloji marketinqdən və s. bəhs edir.
      Təbiətdən istifadənin iqtisadiyyatına dair tədqiqatlarda bir çox elm sahəsində tətbiq edilən üsullardan istifadə edilir. İlk növbədə dialektik, balans, normativ, sistemli, riyazi, statistik, xəritələşdirmə, modelləşdirmə və s. metodlardan istifadə edilir. Onun metodoloji aspektləri hazırda proqram-məqsədli  optimallaşdırma hesabına təzələnməkdədir. Təbiətdən istifadənin iqtisadiyyatı obyektivlik, elmlilik və tarixilik prinsipləri üzrə formalaşmaqdadır.
       Təbiətdən istifadə iqtisadiyyatı mütəhərrik inkişafda olan bir elm kimi yeni analitik üsullar, konsepsiyalar, ideyalar üçün aşkarlıq nümayiş etdirir. Bu onunla əlaqədardır ki, təbiətdən istifadənin iqtisadiyyatı elmlərarası bir sahədir və çox mürəkkəb ekoloji-iqtisadi problemləri əhatə edir.
     Təbiətdən istifadənin obyektinin, iqtisadiyyatının və predmetinin əsas anlayışları aşağıdakılardır: ətraf təbii mühit, ətraf sosial mühit, biosfera, noosfera, təbii ehtiyatlar, təbii şərait, təbii resurs potensialı, təbiətdən səmərəli istifadə, təbiəti mühafizə, ətraf mühitin çirklənməsi və s.
       Təbiətdən istifadənin iqtisadiyyatında “təbiət” dedikdə qapalı, özünəməxsus, özü-özünə inkişafda olan elə sistem nəzərdə tutulur ki, insanın müdaxiləsi olmadan tarazlıq  halında davamiyyətini saxlayır (təbii fəlakətlər istisna olmaqla).
       Ətraf təbii mühit (ƏTM) -insanın yaşayış və istehsalat fəaliyyəti mühitidir, buraya süni yaradılmış mühitin elementləri də aid edilir.
       Bəşəriyyət biosferanın övladıdır. İnsan dinamik həyat mühitində doğulur və formalaşır. Həmin sahədə canlı orqanizmlər və onların yaşayış mühiti üzvi olaraq əlaqədardır. Biosfer dinamik sistemdir. Bəşəriyyət biosferdən kənarda mövcud ola bilməz. 
      Hal-hazırda ekoloji-iqtisadi sistem (EİS) nəzəriyyəsi geniş yayılır və bu ifadə iqtisadiyyatın və təbiətin inteqrasiyası ideyasını birləşdirir. Ekosistemlərdən fərqli olaraq EİS qapalı xarakter daşımır və aşgarlığa malikdir. EİS-in inkişafının vacib vəzifəsi ondan ibarətdir ki, təbii şəraitdən səmərəli istifadə olunsun, istehsalat daha qapalı bir sistemə çevrilsin.
      EİS üç əsas toplayıcıdan ibarətdir: ətraf təbii mühit, cəmiyyət, həyat fəaliyyəti. Hər üç komponent maddələrin təbiyyətdə dövriyyəsi vasitəsi ilə bir-biri ilə əlaqədar olmaqla cəmiyyətdə funksional təminat yaradır.
      Təbiətdən istifadə prosesi həmişə hər hansı bir ərazi çərçivəsində həyata keçirilir və odur ki, regional EİS ayırmaq lazım gəlir. Bu sistemin strukturu  özündə 6 prosesləri əks etdirir. Həmin proseslərdə müvafiq əlaqələr yaradırlar:
1.istehsalat və xidmətlə bağlı sosial-iqtisadi əlaqələr;
2.ekosistemlərdə yaranan əlaqələr;
3.ətraf mühitdə iqtisadi-ekoloji sferaların yaratdığı sintetik əlaqələr;
4.ekoloji-iqtisadi-təbiətdən istifadə və təsərrüfat fəaliyyətinin digər növlərinin ƏTM təsiri ilə yaranan əlaqələr;
5.sosial-ekoloji-ƏTM insanların sağlamlığına və həyat fəaliyyəti şəraitinə təsiri ilə yaranan əlaqələr;
6.ekoloji və antropogenləşmiş şəraitin ətraf mühitə təsiri ilə yaranan əlaqələr.
      Ekoloji-iqtisadi sistemdə qarşılıqlı əlaqələrin dərk edilməsi sayəsində ekoloji-iqtisadi proqnozlaşdırma inkişaf etməkdədir.
     Təbii elementlərin, xassələrin və hadisələrin tam cəmini səfərbər edərkən, hərəkətə gətirərkən, iqtisadiyyatın fəaliyyətinin təmini üçün istifadə edərkən, bu özünü təbii bir potensial kimi biruzə verir. Həmin potensial ekoloji-iqtisadi potensial adlanır və iqtisadiyyatın inkişaf imkanlarını müəyyən edir. Təbiət iqtisadiyyat hüdudlarından kənarda yerləşərək potensial kimi özünü biruzə verir. Təbii potensial bir tərəfdən təbii ehtiyatların potensialı kimi, digər tərəfdən iqtisadiyyatın zahiri mühiti kimi özünü göstərir. Həmin zahiri mühit iqtisadiyyatın ümumi şəraiti, yəni resursların istehsalata və istehlaka cəlb edilmə imkanları, emal prosesi, tullantıların qəbul yeri kimi, daha doğrusu ekoloji potensial kimi təzahür edir. 
      Təbiətin bir sira obyektlərini eyni zamanda həm ehtiyatların potensialı, həm də ekoloji potensial kimi qiymətləndirmək olr (meşə, atmosfer, hidrosfer və s.). Təbii ehtiyatlar potensialı və ekoloji potensial ictimai təkrar istehsal zamanı onlara yanaşmadan (münasibətdən) asılı olaraq bir-birindən fərqlənirlər. Təbii ehtiyatlar potensialı adətən ictimai məhsulun substsnsiyası kimi təzahür edir, lakin onun istifadəsi əməyin ilkin sərfini tələb edir. Ekoloji potensial təbii ehtiyatlar potensialinin elementlərinin iqtisadi dövriyyəyə cəlb edilməsinin zahiri şəraitini təmin edir və bununla əlaqədar müəyyən şərait yaranır. Ekoloji potensial öz yararlığını ilkin xərc sərf etmədən müəyyən anadək göstərir. Təbii ehtiyatların ayrı-ayrı hissələri adətən ayrıca istifadə edilir və mülkiyyət obyektinə çevrilir, yəni müvafiq olaraq alqı-satqı obyekti olurlar.
      Ekoloji-iqtisadi potensial təbiət obyektlərinin ictimai istehsalda yalnız iştirak etmək və insanların həyat fəaliyyətini təmin etmək imkanlarını ifa edirlər. Bu prosesdə imkan zərurətə çevrilərkən, təbiət elementləri təbii şəraitdən məhrum edilirlər.
     Təbii ehtiyatlar (TE) əsasən maddələrdən və təbii komponentlərdən, təbiətin qüvvələrindən ibarətdir. Məhsuldar qüvvələrin indiki mərhələsində  istehlak əşyası və ya istehsal vasitəsi kimi istifadə edilə bilər. Təbii ehtiyatların tükənməyən komponenti (iqlim, bitki örtüyü, torpaq və s.) insan əməyi və ilk növbədə xərc tələb etmir. Onlar təbii şəraiti formalaşdırırlar və cəmiyyətin həyat mühitinin formalaşdırılmasında iştirak etdikləri üçün çox qiymətlidirlər. Müvafiq texnologiya, əmək vasitəsilə əldə edilən təbii ehtiyatlar da təbii halda təbii ekosistemləri tamamlayırlar. Təbii ehtiyatlar insanların həyat fəaliyyətində həddindən artıq vacib rol oynayırlar, odur ki, onların vəziyyətindəki hər hansı bir dəyişmələr hazırki və gələcək nəsllərin mənafeinin ziddinə yönəlmiş olur.
     Təbii ehtiyatların təsnifatı dedikdə təbii mühit obyektlərinin və hadisələrinin funksional meyarlar əsasında bölgüsü nəzərdə tutulur. Əmələgəlmə və yerləşmə xüsusiyyətlərinə, funksiyasına əsasən təbii strukturlar energetika, atmosfer-qaz, su, iqlim, rekreasiya və s. ehtiyatlara ayrılır. Ümumiyyətlə, təbii ehtiyatlar:
 1. tükənən
      a)bərpaolunan (su, torpaq, meşə, heyvanlar aləmi);
      b)bərpaolunmayan (faydalı qazıntılar);
 2. tükənməyən (günəş, külək, dəniz və okean enerjisi) növlərə ayrılır. 
Bu bölgü şərtidir. Çünki, vaxt keçdikcə bərpaolunma meyarının özü dəyişir və bərpaolunan resurslar bərpaolunmayan resurslara çevrilə bilərlər.
Bundan başqa təbii ehtiyatları aşağıdakı meyarlara görə də bölmək olar: 
· Əvəzedilmə meyarına görə: əvəzedilən (enerji və xammal növləri) və əvəzedilməyən (su, hava);    
· Mülkiyyət meyarına görə: xüsusi, dövlət və içtimai;
· İstifadə meyarına görə: istehsal (sənaye, kənd təsərrüfatı), potensial-perspektivli və rekreasiya.
    Təbii ehtiyatlar arasında cəmiyyətin həyatında xüsusi rol oynayan faydalı qazıntıları qeyd etmək lazımdır. Geoloji öyrənilmə dərəcəsinə görə mineral xammal ehtiyatları aşağıdakı kateqoriyaya bölünür:

A – son dərəcədə dəqiq kəşviyyat aparılmış və öyrənilmiş, dəqiq 
yayım sərhədləri müəyyən edilmiş və istismara veriləsi, müəyyən edilmiş ehtiyatlar;   
           B – yayım şəraitinin aşkar edilməsinə təminat verən, dəqiq kəşfiyyat aparılmış, öyrənilmiş, sərhədləri tam dəqiqləşdirilmiş ehtiyatlar;         
          C1 – yayım şəraitinin ümumi əlamətlərini təmin edən kəşfiyyat və öyrənilmə dərəcələrinə malik ehtiyatlar;
          C2 – ilkin olaraq tək-tək nümunələri məlum olan və sənaye ehtiyatları az olan ehtiyatlar.
          Göründüyü kimi yuxarıda təqdim edilən ehtiyatlar iqtisadi maraqlara görə müəyyən edilmişdir. Müasir dövrdə təbii ehtiyatları ekoloji maraqlara görə təyin etmək lazım gəlir. 
      Təbiətdən  istifadə  iqtisadiyyatın  mühüm  tərkib  hissəsi  olmaqla,  mürəkkəb  təşkilati  struktura  malikdir.  Buna  görə  də  ona  aşağıdakı  kimi  baxılır:
1. Makrosəviyyədə.
2. Regional səviyyədə.
3. Mikrosəviyyədə.
      Makrosəviyyə - təbii  resursların  aşkar  edilməsi,  çıxarılması,  onların  təkrar  istehsalının  həyata  keçirilməsi,  təbii  resursların  uçota  alınması  və  ətraf  mühitin  mühafizəsinin  təşkil  edilməsi  fəaliyyətini  əhatə  edən  xüsusi  orqanlar  sistemidir. Bu  orqanların  tərkibi  getdikcə  genişləndirilməkdədir.  Məsələn,  maşınqayırma və  cihazqayırma sənaye sahələrində  xüsusi  təbiəti  mühafizə  bloklarının  yaranması,  ekoloji  xidmət  sektorunun təşkil  edilməsi  və s.
      Regional  səviyyə,  regionda  fəaliyyət  göstərən  infrastruktur  sahələri  əhatə  edir.  Məsələn,  tullantıların  toplanması,  emal  edilməsi,  su  axınları  sistemi, təmizləyici  komplekslər,  regional  ekoloji  monitorinq  sistemi,  ərazilərin  qorunması  və  müdafiyə  edilməsi.
      Mikrosəviyyə - təbiətdən  istifadəyə  xidmət  edən  sahələrdən  ibarətdir.  Məsələn,  müəssisələrin  ekoloji  xidmət  bölməsi,  şöbələri,  sexləri.  Onların  əsas  vəzifəsi  istehsalda  texnogen  vəziyyətin  yaranmasına  nəzarət  etmək  və  təbii  mühiti  bu  təsirlərdən  qorumaqdır.
      Təbiətdən  istifadə  sahəsində  eyni  zamanda  təbiətdən  səmərəli  və  səmərəsiz  istifadə  bir-birindən  fərqləndirilməlidir.
      Təbiətdən  səmərəli  istifadənin  mahiyyəti,  xətti  iqtisadiyyatı  dairəvi  iqtisadi  prosesə  çevirməkdən  ibarətdir.  Yəni,  istehsal  prosesi  elə  təşkil  olunmalıdır  ki,  tullantılar,   zay  məhsullar  təkrar  xammal  kimi  istifadə  oluna  bilsin.  Bu  ekosistemin  yüklənməsini  azaldır,  təbiətdən  istifadəni  sərfəli  edir.
      Təbiətdən  qeyri  səmərəli  istifadə  ətraf  mühitə  antropogen  təsiri  əhatə  edir.  Yəni, ətraf  mühitin  çirklənməsi,  təbii  landşaftın  korlanması,  ayrı-ayrı  bitki  və  heyvan  növlərinin  məhv  edilməsi,  ekosistemin  elementləri  arasında  baş  verir  ki,  bu  da  “deteriorasiya” (pisləşmə, xarab  olma)  adlanır.
      Təbiətdən  qeyri  səmərəli  istifadə  olunması  ekoloji  böhranlara  gətirir,  əksinə  təbiətdən  səmərəli  istifadə  olunması  isə  nəinki  maddi  nemət  alınmasina,  habelə  ətraf  mühitin  mühafizəsinə  səbəb  olur.
       Təbiətdən səmərəli istifadə iqtisadi kateqoriya kimi təbii ehtiyatlardan və ətraf mühitdən istifadə sahəsində  iqtisadi münasibətlər sistemini şüurda sanki əks etdirir. Təbiətdən səmərəli istifadə - təbii ehtiyatlardan səmərəli istifadə etmək, ayrı-ayrı təbii ehtiyatların artırılmasını təmin etmək və ətraf mühiti mühafizə üzrə proseslərdən ibarətdir. Bu proseslərin cəmi ekoloji-iqtisadi potensialın optimal səviyyədə dəstəklənməsinə yönəlməlidir.
Təbiətdən istifadənin səmərəliləşdirilməsi sahəsində vəzifələrin çoxtərəfli olmasını nəzərə alaraq onların hamısı bu və ya digər dərəcədə maliyyə vəsaitinin ayrılması, tədbirlərin səmərəlilik dərəcəsinin müəyyən edilməsi ilə əlaqədardır. Bununla əlaqədar olaraq yeni bir iqtisadi fənnin yaranması və inkişafı zəruriyyəti meydana çıxır. Bu elm sahəsi nisbətən cavan və sürətlə inkişaf edən “Təbiətdən istifadənin iqtisadiyyatı”dır. Düzdür, cəmiyyətlə təbiət arasında qarşılıqlı əlaqələrin iqtisadi aspekti müəyyən bir tarixə malikdir, lakin bu əlaqə indiki mərhələdə yeni əhəmiyyət kəsb etməkdədir. Bu tarix fiziokratlar dövründən başlayır.	Onlar hesab edirdilər ki, cəmiyyətin sərvəti əkinçilikdən yaranır. Bu problemə D.Rikardo və T.Maltus böyük diqqət yetirirdilər. İqtisadi inkişafın perspektivinə onlar pessimist baxırdılar. K.Marks hesab edirdi ki, kapitalizm təbiəti dağıdır və yalnız kommunizm insan və təbiət arasındakı ziddiyyəti aradan qaldıra bilər. Neo klassiklər fərz edirdilər ki, rasional və eqoist insanlar ictimai maraqlarını təmin etmək üçün Pareto-meyarlardan  istifadə edirdilər. Humanist istiqamətlərin tərəfdarları fərdiyyətin reqional davranışını rədd edirlər və rasionalizm anlayışının genişləndirilməsini arzulayırlar və insanların tələbatı ierarxiyasında yüksək keyfiyyətin ətraf mühitə olan tələbatını birinci sıraya qoyurlar.
     Keçən əsrin 60-70-ci illərində bir çox ölkələrdə ekoloji şəraitin kəskinləşməsi müşahidə olunur. Həmin dövrdən, məhz, envayromental iqtisadiyyat (enviroment economics), ətraf mühitin iqtisadiyyatı (keçmiş SSRİ-də isə təbiətdən istifadənin iqtisadiyyatı) formalaşmağa başlayırdı. Ekoloji problemlərin iqtisadi aspekti tədqiqat sahəsinə çevrilir. İlk növbədə ətraf mühitlə iqtisadi inkişaf arasındakı qarşılıqlı əlaqələrin təhlilinə başlanır və bunun əsasında bəşəriyyətin gələcək inkişaf yolları öyrənilir, təbiəti mühafizə sahəsində bazar iqtisadiyyatının mexanizminin imkanları nəzərdən keçirilir, proqnozlaşdırma və s. məsələlər elmi cəhətdən ön plana çəkilir.
“Təbiətdən istifadənin iqtisadiyyatı” iqtisadi elmlər və fənlər qrupuna daxil olur, bir sıra elm sahələrinin qovşağında özünə yer tutmaqla, sahələrarası elmə çevrilir. Xarici ölkələrdə “Ətraf mühitin iqtisadiyyatı”nı iqtisadi nəzəriyyənin köməkçi fənni kimi qəbul edirlər. ”Təbiətdən istifadənin iqtisadiyyatı” isə bu sahəni ilk növbədə iqtisadiyyatla ekologiya arasındakı bir elmə çevirir. Təbiətlə insan cəmiyyəti arasındakı qarşılıqlı təsir “spiralvari” xətt üzrə inkişaf edərək insan tərəfindən dəyişdirilən təbiətə uyğun gələn yeni alətlər, yeni vərdişlər əldə etməklə cəmiyyətin inkişafına təsir göstərir. Tarixi cəmiyyətlərdə istehsal vasitələrinin inkişafının hər mərhələsində yeni təbii ehtiyatların mənimsənilməsi baş vermişdir.İnkişaf etməkdə olan istehsala yeni təbii ehtiyatların təkan verməsi cəmiyyətin həmin ehtiyatlara olan təlabatından irəli gəlir.Elm və texnika inkişaf etdikcə insanın bu və ya digər təbii resurslara olan təlabatını təmin etmək üçün ən mürəkkəb şəraitdə mövcud olan resursların istehsal dövriyyəsinə cəlb olunması üçün geniş imkanlar acır.Təbiətlə qarşılıqlı əlaqədə yeni müvəffəqiyyətlər və ona qarşı təsir öz növbəsində insanın təbiəti dərk etməsinə onun sirrlərini öyrənməyə məcbur edir.


